
                    «Мээң башкылал ажылымның тывыштары» деп  эссе.
У.Ы.Донгак, Дус-Дагның ортумак ниити билиг 
школазында дээди категорияның тыва дыл, чогаал башкызы
«Номчулганың бедик культуразы чокта,
 школа-даа, шылгараңгай угаан ажылы-даа чок болур…»
(В.А.Сухомлинский)
             Амгы үеде өөредилгени чаартырының талазы-биле аңгы-аңгы угланыышкыннар, шенелде ажылдар чоруттунуп турар. РФ-тиң болгаш ТР-ниң өөредилге дугайында хоойлулары үениң негелдезинге дүүштүр эде чаартынып турары өөрүнчүг. Күрүне стандарттары-биле бир деңге уругларның ханы өөредилгелиг билиин сайзырадыры-биле өөредилге албан черлери бот-тускайлаң угланыышкыннарны шилип, өөредилге планнарын тургузуп, чогаадыкчы ажылдаар арга-шинекти боттандырып турар.
         Тыва чогаал башкылаашкынының талазы-биле методиктиг, дидактиктиг, көргүзүглүг материалдар амгы үеде эвээжи, өөредилге-методиктиг комплекстиң четче эвези тыва дыл, чогаал башкыларынга берге байдалдарны тургузуп турар. Бо талазы-биле чидиг айтырыгны удаа-дараа болуп турар семинарларга, конференцияларга, массалыг информация чепсектеринге бо-ла сайгарып, тургузуп турар (№93,2007, «Шын», аспирант О.О.Норбунуң статьязы). Ылаңгыя үстүкү класстарга өөредир чогаал өөредилгезинге эң-не бергедээшкиннер тура бээр, чүге дизе ында чогаал теориязынга хамаарышкан айтырыгларны, терминнерни, билиглерни бээринге методиктиг дузаламчы барык чок деп болур.
         Тыва чогаал өөредириниң программазы 1994 чылда үнген Д.С.Кууларның  программазы хевээр, ында 10-11 класстарга номчуп сайгарары-биле сатиралыг жанрлардан Т.Д.Кызыл-оолдуң «Бугага үстүртүпкен» деп чогаалы 2 шак  база ук чогаалчының чогаадыкчы намдарынга 1 шак аңгылаттынган, 11 класска М.К.Өлчей-оолдуң чогаадыкчы ажыл-ижинге 1 шак, юмор-сатиралыг чечен чугааларын өөрениринге 2 шак аңгылаттынган. Ынчангаш юмор-сатиралыг чогаалдарны өөредирде,  немелде кылдыр класстан дашкаар номчулга кичээлдери азы элективтиг курс кичээлдерин эрттирери дээштиг дээрзин ажылдап турар арга-дуржулгамдан чижектерни киирип, методиктиг «үүжемни» өскелерге тарадыры-биле ук ажыл кылдынган.
      Класстан дашкаар номчулга – өөреникчилерниң эстетиктиг билиглерин байыдарының эргежок чугула хевири. Класстан дашкаар номчулгага ажыглаза чогуур шактар класс бүрүзүнде көрдүнген. Класстан дашкаар номчулгага чүгле программада кирген даңзы-биле кызыгаарланмайн, өөреникчилерниң хар-назынынга, ниити деңнелинге тааржыр чогаалдарны башкы боду шилип болур, өөреникчилерге сумелээр.
              Бо удаада сатиралыг чогаалдарны өөредириниң талазы-биле уругларның чаңгыс чер-чурттуу болур Т.Д.Кызыл-оолдуң чогаалдарын элективтиг курс кичээлдеринге өөредириниң талазы-биле айтырыгны өөренип көөрүн оралдашкан. «Тюлюш Кызыл-оолдуң сатиралыг чечен чугаалары» деп курсту 10 класска 20 шак дургузунда уругларга оларның чогаадыкчы сонуургалдыг номчулгазын чедип алыры-биле, бот-үнелел, бот-шүгүмчүлел, шоодуг (каржы, баштак аянныг дээн ышкаш) кандыг хевирлиг болурун база амыдыралда бар сойгалакчы талаларны эскерип билиринге өөредир сорулгаларлыг эрттирер. Ук курсту эрттирерде, эң дээштиг болгу дег арга-методтарны ажыглаар: башкының киирилде беседалары, чечен чогаалдың лингивистиктиг, филологтуг сайгарылгалары, өөреникчилерниң чогаадыкчы ажылдары (рефераттар, чогаадыглар, чураан чуруктар, тестилер, слайд-көргүзүглер дээш), чогаадыкчы хамаарылгалыг номчулгалар, дилеп тыварының методу,шинчилел методу, дыңнадыг методу дээш баар. Уругларның чедип алыр  чаңчыл-мергежилдеринге сатиралыг чогаалдарны аянныг номчууру, оларның хевир-тургузуг талазы-биле онзагайын ылгап билири, авторнуң көрүжүн, бодалын ылавылап угаап  билири, чидиг айтырыгларны канчаар шиитпирлээринге боттарының бодалын ажык илередип билири дээш оон-даа өске.
    Курс кичээлдериниң чижек тематиктиг планын, ажыглап болур литератураларын, өөреникчилерге ажылчын кыдыраашты (капсырылгада) ажылдап кылган.
      Сатириктиг чечен чогаалдарны өөредири  нарын айтырыгларның бирээзи. Тыва чогаалдар сайгарылгаларында юмор-сатириктиг чогаалдарны сайгарып, анализтээни кончуг ховар. «Тюлюш Кызыл-оолдуң сатиралыг чогаалдары» деп курс кичээлдеринге өөреникчилерге сайгарып шыдаптар тема-идеялыг чечен чугааларны шилип, эскет чок шоодуп-дузаан аянныг тоолдарны, юморескаларны чыып, немелде материал кылдыр брошюра хевиринге үндүргүлээн (капсырылгада). Чижээнге, «Мергелдейниң кыдыраажындан» - ниити аттыг бөлүк чечен чугаалар, кыска сөзүглелдиг, делгем уткалыг, дорт шоодуг-дээштиг. Ында ниитилелдиң бурунгаар хөгжүүрүнге шаптык кадып турар дүжүметсиглерни (эрге-дужаалдыгларны), чалгааларны, оорларны, мегечилерни, арагачыларны хайыра чок сойгалаан. Социалистиг Тыва турар үеде ниитилелдиң хөй-ниити хөреңгизинче холун сугар даргаларны – Бадарчы («Сергеге шелдирипкен»), бойдус байлаан кам-хайыра чок төтчеглээр Күдүгүр («Арыларның шииткели») дээш оон-даа өске.Тоол аянынга бижээн шоодуглуг чечен чугаалары – «Чаргыраашпай», «Улуургак дагаажык», «Бодаган», «Дииң биле Межерген», «Колбаса», «Морзук болгаш ооң оглу», «Ийи инектиң чугаазы» - бир онзагай чажыды-биле кыжыра аарак, каржы эвес шоодуг уткалыг. Тоолдарында эпиграф кылдыр алдынган улустуң мерген үлегер чугаалары ук тоолга тема-идеязын ажыдарынга, сатириктиг овур-хевирниң бүдүжүн илередиринге улуг идиглиг. Өөреникчилер ук тоолдарны номчааш, оларның идейлиг утказын сайгарарындан аңгыда, болуушкуннарынга дүгжүп турар  шоодуг уткалыг чуруктар чууруурунга чаңчыгып, амыдыралда кандыг багай уржуктуг четпес аажы-чаңныг талалар барын угаап эгелээрлер. Тюлюш Кызыл-оол колдуунда сатириктиг чечен чугааларының проблематиказын ажыдарда, улусчу угаадыгларга, үлегер домактарга даянып бижээнин эскерип боор, «Бак чорук башка халдаар», «Дылың-биле дыт ужурба», «Кижи багы арлыр» дээн ышкаш чечен чугааларны чижекке ап болур. Интермедияларындан «Чолаачы», «Чалгаапайны билиндиргени» дээн ышкаш, уругларга номчутпушаан, рольдарга үстүп алгаш, ойнап күүседирге, бир онзагай мөзү-бүдүштер дугайында анализтеп, дыл-домаан сайзырадырынга база бир арга дээрзи билдинер. Чамдык чидиг айтырыгларлыг чечен чугааларны номчааш, ажык чугааже шилчип, дискуссия, интервью хевирлиг кичээлдерни эрттирип, хөйнүң мурнунга бодунуң үзел-бодалын бадыткап, туржуп билир чаңчыл-мергежилдерге  уруглар өөренип алыр.
      Бо курсту эрттирип тура, өөреникчи кижи бүрүзүнге хире шаа-биле ажылдарны тып берип, сонуургалын бедидип, бот-шүгүмчүлел, баштак шоодуг, бот-минниишкин дээн чергелиг психологтуг байдалдар дугайында немелде билиглерни бээр. Сатириктиг чогаалдарны өөредирге, уругларны чүгле сатирик чогаалчыларның (Тюлюш Кызыл-оол, Василий Монгуш, Өлчей-оол Монгуш дээн ышкаш) чогаадыкчы намдары-биле таныштырып өөредир эвес, оларның тыва чогаал кичээлдеринге алган билиглерин улам быжыглап, эстетиктиг болгаш сагыш-сеткил культуразының сайзыралын бедидеринге, чүве шиңгээдип алыр арга-шинээн улам сайзырадырынга, коммуникативтиг чаңчылдарын сайзырадырынга база аңгы-аңгы литературалар-биле ажылдап өөрениринге мергежидер. 
    Тыва чогаалга тус черниң чогаалчыларының чогаалдарын өөредир элективтиг курс кичээлдери  тыва чогаал башкыларынга чаартыкчы ажылдап болур арганы улам оттура бээр болгаш өөредилге-методиктиг комплекстерни тургузар баштайгы базымнарның бирээзи болу бээр дээрзинге бүзүрелим улуг.

